
ვერსია 
შინაგან საქმეთა სამინისტროში ადამიანის უფლებათა დაცვის დეპარტამენტი შეიქმნა! (ვერსია)

გამოცემის ცნობით, 23 იანვარს, შინაგან საქმეთა სამინისტრომ, გაეროს ქალთა ორგანიზაციის მხარდაჭერით, ადამიანის უფლებათა დაცვის დეპარტამენტის პრეზენტაცია გამართა, რომელიც შს მინისტრმა, გიორგი გახარიამ გახსნა. ადამიანის უფლებათა დაცვის დეპარტამენტი 2018 წლის 11 იანვარს შეიქმნა და ოჯახში ძალადობის, ქალთა მიმართ ძალადობის, დისკრიმინაციული ნიშნითა და სიძულვილით მოტივირებული დანაშაულის, ტრეფიკინგის, არასრულწლოვანთა მიერ და მათ მიმართ ჩადენილი დანაშაულის ფაქტებზე მიმდინარე გამოძიებისა და ადმინისტრაციული საქმისწარმოების მონიტორინგს განახორციელებს. არასამთავრობო ორგანიზაციები, რომლებიც ადამიანთა უფლებების დაცვის მიმართულებით მუშაობენ, შსს-ში სპეციალური დეპარტამენტის შექმნას მიესალმებიან და რეალურ შედეგებს ელოდებიან.

ლევან გამყრელიძე: „ჩვენი სამსახურის მიმართ უსაფუძვლო შიში აღარ უნდა იყოს!“ (ვერსია)

ავტ: მაია მიშელაძე

სტატიაში საუბარია იმ ცვლილებებზე, რომელიც ფინანსთა სამინისტროს საგამოძიებო სამსახურის უფროსად ლევან გამყრელიძის დანიშვნის შემდეგ ამ უწყებაში განხორციელდა. გამყრელიძე ყურადღებას ამახვილებს იმ გეგმებზეც, რომელიც მას ამ სამსახურის განვითარებასთან დაკავშირებით გააჩნია. ის საუბრობს იმ ხერხებზე, რომელსაც არაკეთილსინდისიერი მეწარმეები მიმართავენ და იმაზე, თუ როგორ აპირებს ის და მისი გუნდი ამ საკითხების მოგვარებას.

„ევროპულ საქართველოში ჩერგოვშინაა“ (ვერსია)

ავტ: ვანო პავლიაშვილი

ინტერვიუ კოტე იოსელიანთან

„ნაციონალური მოძრაობის“ ერთ-ერთი ახალი სახე, კოტე იოსელიანი „ვერსიასთან“ ინტერვიუში საუბრობს იმის შესახებ, თუ რატომ გახდა ამ პარტიის წევრი, რატომ თვლის, რომ პატიმარი მიხეილ სააკაშვილი ცივილიზებული სამყაროს ძალიან დიდი თავისტკივილი იქნება. ის საუბრობს რუსეთ-საქართველოს 2008 წლის ომზე. ამბობს, რომ ჩვენ ერთი დეკლარირებული მტერი გვყავს და ის რუსეთია. ის აცხადებს, რომ 2008 წლის ომის შემდეგ საქართველოში რუსული პროპაგანდის მანქანა ამუშავდა, რომელიც ბოლო პერიოდში განსაკუთრებით გაძლიერდა. იოსელიანი თვლის, რომ ე.წ. ციხის კადრებიც რუსული პროპაგანდის ნაწილი იყო. ასევე ყურადღებას ამახვილებს „ნაციონალური მოძრაობის“ განაყოფზე, „ევროპულ საქართველოზე“ და ამბობს, რომ იქ „ჩერგოვშინაა“ გამეფებული. მისი თქმით, „ევროპული საქართველო“ ბიძინა ივანიშვილის პროექტია. კოტე იოსელიანი პარლამენტში ნიკა მელიასა და პრემიერმინისტრ გიორგი კვირიკაშვილს შორის მომხდარ დაპირისპირებასაც ეხმაურება. ამბობს, რომ პრემიერი მაშინ „გაფუჭდა“, როდესაც მას უთხრეს, რომ გვერდით ეჯდა გიორგი გახარია, რომელსაც მისი პოსტის დასაკავებლად ამზადებდნენ. ის აცხადებს, რომ ქუჩაში ამ ხელისუფლებას ხალხი აგინებს და უფრო ახლობლებზეცაა საუბარი, ვიდრე კეთილებია. მისი თქმით, ისიც საზოგადოების გადასაწყვეტია, პრემიერის ის საქციელი „ოცნების“ პრობლემაა თუ „ნაციონალური მოძრაობის“.
რას ნიშნავს სასამართლოს ანტიკორუფციული რეფორმა და რატომაა აუცილებელი ბლოკჩეინ-ტექნოლოგიების დანერგვა? (ვერსია)

ავტ: მაია მიშელაძე

გამოცემის ცნობით, 23-24 იანვარს, დავოსის მსოფლიო ეკონომიკური ფორუმის სხვადასხვა პანელზე, პოლიტიკური პლატფორმა - „ახალი საქართველოს“ ლიდერი გიორგი ვაშაძე, ორი პრეზენტაციით წარსდგა. მან ისაუბრა სასამართლოს ანტიკორუფციულ რეფორმაზე, რომელსაც უკრაინაში ახორციელებს, რომელიც პრეზიდენტმა პოროშენკომ დეკემბერში მოიწონა და დასამტკიცებლად რადას გადაუგზავნა. ასევე ისაუბრა ბლოკჩეინ-ტექნოლოგიებზე, როგორც ახალი თაობის სახელმწიფო მართვის მექანიზმზე. „ვერსიასთან“ ინტერვიუში მან ამ ყველაფერზე უფრო დეტალურად ისაუბრა და იმაზეც გაამახვილა ყურადღება, თუ რა უშლის ხელს, რომ იგივე სასამართლოს ანტიკორუფციული რეფორმა და მისივე შექმნილი სხვა წარმატებული პროექტები საქართველოშიც განახორციელოს.

რატომ გადადო პროკურატურამ ირაკლი ოქრუაშვილის დაკითხვა?! (ვერსია)
ავტ: თათია გოჩაძე

23 იანვარს, თბილისის საქალაქო სასამართლოში ვალერი გელაშვილის ცემის ფაქტზე მიხეილ სააკაშვილის მიმართ წაყენებული ბრალდების განხილვის მორიგი სხდომა გაიმართა. ყოფილ პრეზიდენტს ბრალად გელაშვილის ჯანმრთელობის განზრახ დაზიანების მცდელობა ედება. გამოცემის ცნობით, პროკურორმა წინა სხდომაზე განაცხადა, რომ 23 იანვარს თავდაცვის ყოფილი მინისტრი ირაკლი ოქრუაშვილი უნდა დაკითხულიყო, მაგრამ მის მაგივრად ბრალდების მხარემ კონტრდაზვერვის ყოფილი უფროსი შალვა ჟღენტი დაკითხა. პროკურორ არჩილ ტყეშელაშვილის განცხადებით, მოწმემ დაადასტურა, რომ 2005 წელს მიხეილ სააკაშვილთან გაიმართა შეხვედრა, რომელსაც სპეციალური ოპერატიული დეპარტამენტის სპეცრაზმის უფროსი, ვახტანგ ზუხბაია ესწრებოდა. 
„ვახტანგ ზუხბაიას ჩვენების მიხედვით, როდესაც ეს შეხვედრა დასრულდა, მიხეილ სააკაშვილმა ბატონ ზუხბაიას მადლობაც კი გადაუხადა ვალერი გელაშვილზე განხორციელებული თავდასხმისთვის და ზუსტად ეს სიტყვები უთხრა: ეს თავდასხმა ზუსტად ისე იყო შესრულებული, როგორც მე მინდოდაო. საქმის ჩვენებების მიხედვით, ამ საუბარს ესწრებოდნენ მხოლოდ მიხეილ სააკაშვილი, ვანო მერაბიშვილი და ვახტანგ ზუხბაია, ხოლო თათბირის სხვა მონაწილეები იყვნენ მოშორებით და მათი საუბარი არ ესმოდათ, შესაბამისად ამ ფაქტს ადასტურებს მხოლოდ ვახტანგ ზუხბაია“, - აცხადებს პროკურორი ტყეშელაშვილი.

კითხვაზე, რატომ არ დაიკითხა სხდომაზე ირაკლი ოქრუაშვილი, პროკურორმა „ვერსიას“ უპასუხა, რომ ბრალდების მხარე თავად განსაზღვრავს იმ მტკიცებულებათა თანმიმდევრობას, რომლის გამოკვლევასაც აპირებს სასამართლოზე. პროკურორი არჩილ ტყეშელაშვილი ამბობს, რომ მომდევნო სხდომებზე აუცილებლად დაიკითხება ირაკლი ოქრუაშვილი.

მიხეილ სააკაშვილის ადვოკატი გიორგი ჩივიაშვილი კი აცხადებს, - „ეს საქმე მთლიანად აწყობილია ნინო ბურჯანაძესა და ირაკლი ოქრუაშვილზე, მაგრამ, როგორც ჩანს, ოქრუაშვილი „ევაჭრება“ ხელისუფლებას და ამაში ძალიან დიდი დრო დაკარგეს“.
ხორავას ქუჩის ტრაგედია / რას მალავს გამოძიება - პროკურატურის ოქროს მოწმე და საქმის დაუდგენელი ფიგურანტები (ვერსია)

ავტ: დაჩი შალიკაშვილი

სტატიაში საუბარია 2017 წლის პირველ დეკემბერს თბილისში, ხორავას ქუჩაზე დატრიალებულ სისხლიან ტრაგედიაზე, რომელსაც 51-ე საჯარო სკოლის ორი მოსწავლის სიცოცხლე ემსხვერპლა. ყურადღება გამახვილებულია იმ კითხვებზე, რომელიც ამ საქმესთან დაკავშირებით საზოგადოებაში არსებობს.

ხორავას ქუჩაზე მომხდარი მკვლელობის საქმეში პროკურატურამ ახალი მტკიცებულებები წარადგინა (ვერსია)
ავტ: თათია გოჩაძე

სტატიაში საუბარია 22 იანვარს, თბილისის საქალაქო სასამართლოში ხორავას ქუჩაზე მომხდარი მკვლელობის საქმის განხილვაზე. მოყვანილია ის განცხადებები, რომლებიც ბრალდებისა და დაცვის მხარემ ამ საკითხთან დაკავშირებით სხდომის დასრულების შემდეგ გააკეთეს.

„მემარცხენე ალიანსი“ პრეზიდენტის მიერ შეწყალების წესის გადახედვას ითხოვს! (ვერსია)

ავტ: თათია გოჩაძე

რამდენიმე დღის წინ „მემარცხენე ალიანსის“ ერთ-ერთმა ლიდერმა, კახა ძაგანიამ საქართველოს პარლამენტს საკანონმდებლო წინადადებით მიმართა და პრეზიდენტის მიერ შეწყალების წესის გადახედვა მოითხოვა. „ვერსიასთან“ ინტერვიუში ის ამბობს, რომ საკანონმდებლო პროექტის შექმნის მიზეზი, სასამართლოს მიერ მიხეილ სააკაშვილის შეწყალების საკითხთან დაკავშირებით დამნაშავედ გამოცხადება გახდა. 

დიდი აფერა თუ საბოტაჟი „ჩექინ ჯორჯიას“ წინააღმდეგ! (ვერსია)

ავტ: მაია მიშელაძე

გამოცემის ცნობით, 10 დეკემბერს, თბილისში ლეგენდარული მუსიკოსის, კრის ნორმანის კონცერტი უნდა გამართულიყო. ბილეთები ვებგვერდ tkt.ge-ს საშუალებით გაყიდეს, მაგრამ მოგვიანებით გაირკვა, რომ კონცერტი არ ჩატარდებოდა. კრის ნორმანის ჩამოყვანას ონლაინსესხების კომპანია Easyloan.ge გეგმავდა, თუმცა უშედეგოდ. ამას მოჰყვა შპს „ნიჯ გრუპის“ ორგანიზებული, ლეგენდარული კრის რის კონცერტი 30 დეკემბერს, რომელიც ასევე არ გაიმართა. „ვერსიის“ ცნობით, არც ლეგენდარულმა მუსიკოსმა და არც მისმა წარმომადგენლებმა ამის შესახებ არაფერი იცოდნენ. ამის დასტურად სტატიაში მოყვანილია ის ფაქტი, რომ კრის რის ოფიციალურ ვებგვერზე თბილისის კონცერტი მითითებული არ იყო. 

„tkt.ge, რომელიც სხვადასხვა კონცერტის ბილეთებს ონლაინ რეჟიმში ყიდის, ამ შემთხვევაში, შუამავალია, ამიტომ გადადებულ თუ ჩაშლილ კონცერტზე პასუხისმგებლობა ღონისძიების ორგანიზატორს ეკისრება. თუმცა ვიდრე ონლაინბილეთების საიტზე დარეგისტრირებული მომხმარებლები გაარკვევენ, ვინაა ამა თუ იმ კონცერტის ორგანიზატორი, პასუხს tkt.ge-ს სთხოვენ და სამართლიანადაც! მომხმარებლების უფლებებისა და პირველ რიგში, საკუთარი იმიჯის დასაცავად, სასურველი იქნება, ონლაინ-ბილეთების კომპანიამ ხელშეკრულების პუნქტები გაამკაცროს და ვიდრე ბილეთების გაყიდვას დაიწყებს, ამა თუ იმ ღონისძიების ორგანიზატორებს 100%-იანი გარანტია მოსთხოვოს, რომ კონცერტი არ ჩაიშლება. საერთაშორისო პრაქტიკის მიხედვით, tkt.ge-სგან განსხვავებით, სხვადასხვა უცხოური ონლაინ-ბილეთების კომპანიები არ ჩატარებული, ან გადადებული კონცერტის ბილეთების საფასურს მაშინვე უბრუნებენ მომხმარებლებს. tkt.ge-მ გაყიდული ბილეთების თანხა არ დააბრუნა და გაღიზიანებული მომხმარებლები ორგანიზატორებთან გადაამისამართა. ჩნდება ლოგიკური ეჭვი, რომ საქმე დიდ აფერასთან და თაღლითობასთან გვაქვს - 30 დეკემბერს, კრის რის კონცერტი არ ჩატარდა, მაგრამ 70, 125 და 300-ლარიანი ბილეთები მაინც გაიყიდა, ორგანიზატორებმა წინასაახალწლოდ, დიდი ფული „მოხსნეს“, მომხმარებლები კი გადააგდეს!..“, - წერს ჟურნალისტი სტატიაში.

tkt.ge-ს გენერალური მენეჯერი მარიამ მორგოშია ამბობს, რომ, როდესაც კონცერტი მზადდება, ორგანიზატორების მხრიდან დიდი ხარჯებია გასაწევი და აქედან გამომდინარე მათ, როგორც შუამავალ კომპანიას უფლება არ აქვთ, ბილეთების თანხა დაიტოვონ და ორგანიზატორს არ ჩაურიცხონ. მისი თქმით, სამომავლოდ, იურისტებთან კონსულტაციების შედეგად გეგმავენ, რომ საკანონმდებლო დონეზე ყველაფერი გაარკვიონ და შეამოწმონ. მას იმედი აქვს, რომ ამის შემდეგ, ახალბედა ორგანიზატორები უხერხულ მდგომარეობაში არ ჩააგდებენ არც მათ და არც მომხმარებელს.

მორგოშია დასტურებს, რომ ის მომხმარებელი, რომელმაც კრის რის კონცერტის ბილეთები მათ საიტზე შეიძინა, პასუხს მათგან ითხოვს. ის იძლევა გარანტიას, რომ 15 მარტამდე, კრის რის კონცერტზე გაყიდული ბილეთების თანხა მოხმარებელს დაუბრუნდება. მისი თქმით, მათ უკვე შეიტანეს სარჩელი შესაბამის საგამოძიებო უწყებაში, რათა, ეს საკითხი შეისწავლონ. რაც შეეხება ასევე ჩაშლილ კრის ნორმანის კონცერტს, რომელიც 10 დეკემბერს უნდა გამრთულიყო, მარიამ მორგოშია ამბობს, რომ კონცერტის ორგანიზატორმა ბილეთების თანხა მომხმარებელს უკვე დაუბრუნა და პრობლემაც მოიხსნა.

სტატიაში ნათქვამია, რომ 30 დეკემბერს, სპორტის სასახლეში, კრის რის კონცერტს შპს „ნიჯ გრუპ“ გეგმავდა. საჯარო რეესტრის ოფიციალურ მონაცემებზე დაყრდნობით, „ვერსიამ“ გაარკვია, რომ ეს შპს 2016 წლის 5 ივლისს, 100%-იანი წილით, თურქეთის მოქალაქე იალჩინ უზუნმა დააფუძნა, დირექტორად კი საქართველოს მოქალაქე ნოდარ კაკალაძე დანიშნა. 2016 წლის ნოემბერში, სამეწარმეო რეესტრში ცვლილებები განხორციელდა და შპს „ნიჯ გრუპში“ წილები ასე გადანაწილდა: იალჩინ უზუნი - 24%, ნოდარ კაკალაძე -76%, შპს-ს დირექტორად ისევ ნოდარ კაკალაძე დარჩა. როგორ დაიგეგმა კრის რის კონცერტი თბილისში? იცოდნენ თუ არა ორგანიზატორებმა, რომ ლეგენდარული მუსიკოსი 9 დეკემბრის კონცერტზე ცუდად გახდა? აპირებენ თუ არა გაყიდული ბილეთების ფასის დაბრუნებას? გამოცემა ამაზე შპს „ნიჯ გრუპის“ დირექტორ ნოდარ კაკალაძეს ესაუბრა.

„2016 წელს, შპს „ნიჯ გრუპ“, 100%-იანი წილით, ჩემმა პარტნიორმა, იალჩინ უზუნმა დააფუძნა. ის მაშინ პირადობის მოწმობით იყო ჩამოსული და ბანკში ანგარიში ვერ გახსნა, ამიტომ 76% გადმომიფორმა, თვითონ ბენეფიციარის სტატუსი მიიღო და ბანკში ანგარიში გავხსენით. გარკვეული პერიოდის განმავლობაში, ამ კომპანიის ანგარიშით ვსარგებლობდი, პატარა ბიზნესი მქონდა, ჩაი, შაქარი და ხახვი შემომქონდა... შემდეგ მოვიდა ჩემი პარტნიორი და მითხრა, რომ კრის რის ჩამოყვანას ვგეგმავო. ვკითხე, როგორ გეგმავ, ვინ ჩამოიყვანს-მეთქი და მიპასუხა, კავშირები მაქვს, ყველაფერს გავაკეთებ, სპეციალისტებსაც ვიცნობ, რომლებმაც ეს საქმე იციან, შენ ხელშეკრულება შემიდგინე და საქმე დავიწყოთო. ხელშეკრულება გავაფორმეთ და ასე დავიწყეთ. ამის შემდეგ, გაყიდული ბილეთების თანხები რომ ირიცხებოდა შპს-ს ანგარიშზე, ეს თანხა მაშინვე გამომქონდა და თურქეთში ვაგზავნიდი. თანხის ნაწილი გადავრიცხე და ამის ქვითარი მაქვს, ნაწილი - ხელზე მივეცი მის წარმომადგენელს. კონცერტი ვერ შედგა და ვინაიდან შპს „ნიჯ გრუპის“ დირექტორი ვარ, პასუხს ყველა ჩემგან ითხოვს. ამას არც უარვყოფ და არც პრეტენზია მაქვს  ბილეთების გაყიდვა უფრო ადრე დავიწყეთ, მაგრამ ცუდად რომ გახდა და ვეღარ ჩამოვიდოდა, პრობლემები მხოლოდ ამის შემდეგ გაჩნდა.  ვიდრე ჩემმა პარტნიორმა არ მითხრა, კრის რი ჩამოგვყავსო, მანამდე მისი სახელი გაგონილიც კი არ მქონდა. მხოლოდ ამის შემდეგ მოვიძიე ინფორმაცია მასზე და დავიწყე მისი შემოქმედების მოსმენა... 24-საათიან რეჟიმში ვმუშაობ, რათა პარტნიორისთვის გადარიცხული თანხა ჯერ ისევ შპს-ს ანგარიშზე დაჯდეს, რომ მერე მომხმარებლებს უკვე შეძენილი ბილეთების თანხები დავუბრუნო“, - განაცხადა კაკალაძემ.

სტატიაში აღინიშნა, რომ საქართველოში ტურიზმის განვითარებას უდიდესი ყურადღება ექცევა და სახელმწიფო პროგრამა „ჩეკ ინ ჯორჯიას“ ფარგლებში, ქვეყნის მასშტაბით, მსოფლიოში ცნობილ მუსიკოს-შემსრულებლებსა და ლეგენდარულ ჯგუფებს იწვევენ. კრის ნორმანისა და კრის რის ჩაშლილი კონცერტები კი ყველაფერს ეჭვქვეშ აყენებს. „ვერსიამ“ სთხოვა საზოგადოებაში კარგად ცნობილი და ავტორიტეტული კომპანიების წარმომადგენლებს ის მექანიზმები აეხსნათ, როგორ დავიცვათ ქვეყნის იმიჯი და მომხმარებლები თაღლითებისგან, ასევე, რა საერთაშორისო პრაქტიკა არსებობს ამ მხრივ, თუმცა ამ თემაზე საუბარი არავინ ისურვა.

დავით გარეჯა და ჭიათურის საბაგირო გზები „ევროპა ნოსტრას“ პროგრამაში მოხვდა! (ვერსია)

ავტ: თათია გოჩაძე

ჭიათურის საბაგირო გზები და დავით გარეჯი უმსხვილესი საერთაშორისო ორგანიზაციის „ევროპა ნოსტრას“  „განსაკუთრებული საფრთხის ქვეშ მყოფი 7 ძეგლის პროგრამის“ 12 ფინალისტს შორის მოხვდა. კულტურის სამინისტროს განმარტებით, ეს ორგანიზაციის მიერ ჭიათურის საბაგირო ქსელის ისტორიულ-კულტურული მნიშვნელობის აღიარებაა, რაც უპერეცედენტო ფაქტია საქართველოს ინდუსტრიულ ძეგლებთან დაკავშირებით. გამოცემის ცნობით, მარტის ბოლოს გაირკვევა, მოხვდება თუ არა აღნიშნული ორი ობიექტი შვიდეულში.
ვინ ააშენებს კვიპროსზე ევროპაში ყველაზე მასშტაბურ სამონასტრო კომპლექსს?! / კვიპროსის მთავრობამ საქართველოს 12 595 კვ.მ მიწის ნაკვეთი უსასყიდლოდ გადმოსცა და ქონების გადასახადისგანაც გაათავისუფლა! (ვერსია)

ავტ: თათია გოჩაძე

კვიპროსის მთავრობისა და ეკლესიის მთავარეპისკოპოსის, ქრიზოსტომოს მეორის გადაწყვეტილებით, საქართველოს კვიპროსის რესპუბლიკაში სამონასტრო მიწის 12 595 კვ.მ ფართის ნაკვეთი უსასყიდლოდ გადმოეცა, სადაც ევროპაში ყველაზე მასშტაბური ქართული სამონასტრო კომპლექსი აშენდება. „ვერსიის“ ინფორმაციით, ეს არის უნიკალური შემთხვევა, რადგან კვიპროსის სახელმწიფომ ქართული ეკლესია ქონების გადასახადისგანაც გაათავისუფლა. მიწის გადმოცემის დოკუმენტს კვიპროსის მხარემ 2018 წლის 4 იანვარს, საქართველოს კათოლიკოს-პატრიარქის დაბადების დღეზე მოაწერა ხელი. კვიპროსში მოღვაწე დეკანოზი ზაქარია ფერაძე საუბრობს იმის შესახებ, თუ როგორ მოხდა ამ მიწის გადმოცემა საქართველოსთვის. ასევე ამბობს, რომ ჯერჯერობით გადაწყვეტილი არ არის, ვინ ააშენებს ამ სამონასტრო კომპლექსს. მისი თქმით, ამ საკითხზე მოლაპარაკება მიმდინარეობს საქართველოს მთავრობასა და პრემიერმინისტრ გიორგი კვირიკაშვილთან.
რეზონანსი
ლევან ბერძენიშვილი: ვიზალიბერალიზაციის შეჩერების საფრთხე არ არსებობს (რეზონანსი)

ავტ: ნინო ქეთელაური

„საქართველოდან თავშესაფრის მაძიებელთა რიცხვის მზარდი ტენდენციის გამო ვიზალიბერალიზაციის შეჩერების მექანიზმის ამოქმედების საფრთხე არ არსებობს, ამ ორი საკითხის ერთმანეთთან დაკავშირება პოლიტიკური სპეკულაციის საგანია და მეტი არაფერი“ - ასე აფასებს პარლამენტში ევროინტეგრაციის კომიტეტის ყოფილი თავმჯდომარე, „რესპუბლიკური პარტიის“ ერთ-ერთი ლიდერი ლევან ბერძენიშვილი გავრცელებულ ინფორმაციას იმის შესახებ, რომ თუ თავშესაფრის მაძიებელთა რიცხვის ზრდის ტენდენცია შენარჩუნდება, შესაძლოა, დღის წესრიგში საქართველოს მოქალაქეებისთვის ევროკავშირთან უვიზო რეჟიმის შეჩერების საკითხი დადგეს.
ევროკავშირში საქართველოს წარმომადგენლის, ნატალი საბანაძის თქმით, ევროკომისიის პირველ ანგარიშში საქართველოზე არაფერი განსაკუთრებული არ არის ნათქვამი. მისი თქმით, მნიშვნელოვანია, საქართველომ გააგრძელოს თავისი ვალდებულებების შესრულება, დანაშაულის წინააღმდეგ ბრძოლა და ა.შ. ანუ იმ საკითხებზე მუშაობა, რომლებიც ყოველთვის ისმოდა, როგორც პრობლემური თემები. ერთ-ერთი ასეთი საკითხი, ელჩის განცხადებით, ევროკავშირის ქვეყნებში თავშესაფრის მაძიებელი საქართველოს მოქალაქეების რაოდენობაა.

„თავშესაფრის მაძიებელთა რიცხვი, როგორც ჩანს, ზოგიერთ ქვეყანაში გაზრდილია - არის ასეთი ტენდენცია. თუმცა ეს არ არის ისეთი ტენდენცია, რომელმაც გამოიწვია საგანგაშო რეაქცია. კომისიას ჩვენთვის არ მოუმართავს. აქ გასათვალისწინებელია, რომ თავშესაფრის მოთხოვნის ძალიან მცირე პროცენტი თუ დაკმაყოფილდება, რაც, ფაქტობრივად, ავტომატურად უარის მიღებას ნიშნავს იმიტომ, რომ ბევრმა ქვეყანამ საქართველო შეიყვანა უსაფრთხო ქვეყნების სიაში“, - განაცხადა საბანაძემ.

კვესელავა: „ახალი სახელისუფლებო ცოცხია საჭირო, რომელიც იქნება მკაცრი, მაგრამ ობიექტური“ (რეზონანსი)
ავტ: ნინო ქეთელაური

ინტერვიუ იგორ კვესელავასთან

პოლიტოლოგ იგორ კვესელავას განცხადებით, სასამართლოზე ვერ უნდა ახდენდეს გავლენას ვერც საზოგადოების დამოკიდებულება, ვერც პროკურატურა, ვერც ხელისუფლება და ვერც სხვა ინსტიტუტები. მისი თქმით, ჩვენ გვაქვს ორი უკიდურესობა -სასამართლო, რომელიც, ერთი მხრივ, ზედმეტად ლიბერალურია და მეორე მხრივ, ძალიან მკაცრი.
„ახლახან ვიხილეთ მოსამართლის გადაწყვეტილება, რომელმაც 3 ადამიანის დაჭრაში ბრალდებული ციხიდან გამოუშვა (თუმცა მოგვიანებით სააპელაციომ მაინც დააკავა). რაც შეეხება გიორგი გიორგანაშვილის შემთხვევას, ძალიან მიჭირს ამაზე საუბარი, რადგან შესაძლოა, ბევრი დეტალი საზოგადოებისთვისაც უცნობი იყოს, მაგრამ 8 წელი ნამდვილად ბევრია. მით უმეტეს, რომ, როგორც ვიცი, მანამდე ნასამართლევი არ ყოფილა და არც რაიმე დარღვევა ჰქონია. ამიტომ ლოგიკურია, რომ არსებობს კითხვა, რატომ მიესაჯა ამხელა სასჯელი, რომელსაც პასუხი უნდა გაეცეს და სასამართლომ უნდა განმარტოს. დარწმუნებული ვარ, ეს გადაწყვეტილება გასაჩივრდება და თუ რაიმე დარღვევაა, სააპელაციო სასამართლო ალბათ გამოასწორებს“, - აცხადებს კვესელავა.

მისი თქმით, ჩვენ წლების განმავლობაში გვყავდა შინაგან საქმეთა მინისტრი, რომელიც წესიერი და ზრდილობიანი კაცი იყო, მაგრამ არაპროფესიონალი. ის ფიქრობს, რომ ახლანდელ მინისტრს ცუდი მემკვიდრეობა დახვდა. მისი აზრით, პოლიციელების უფლებებიც დასაცავია და თვითონ სამართალდამცავებმაც არ უნდა გადააბიჯონ წითელ ხაზს. ამბობს, რომ გიორგი გახარიამ ეს ცუდი მემკვიდრეობა უნდა გამოასწოროს და საზოგაოებას სამართალდამცავი უწყების მტკიცე ხელი დაეტყოს, რაც დიქტატურასა და ვინმეს წამებას არ ნიშნავს, ყველაფერი კანონის ფარგლებში უნდა ხდებოდეს.

ექსპერტის განცხადებით, ის, რაც დღეს კრიმინალთან დაკავშირებით ხდება, ჩვენს საზოგადოებაში რამდენიმე წლის განმავლობაში მწიფდებოდა, ახლა ერთად იჩინა თავი და მივიღეთ ძალიან ცუდი შედეგი. მისი თქმით, აქ გადამწყვეტი მნიშვნელობა აქვს პროფესიონალ კადრებს, ხელმძღვანელობასა და მართვას, რაც მანამდე საკმაოდ სუსტი იყო.
ექსპერტი ეხმაურება წინასაახალწლოდ გაცემულ პრემიებსა და დანამატებს და ამბობს, რომ ეს პრობლემა ჩვენთან ნამდვილად არსებობს და ის ყველა საკრებულოსა და უწყებას ეხება. ის ვერ ხედავს სახელმწიფო უწყებებში ისეთ მუშაობას, რომ ვინმე დიდ პრემიას იმსახურებდეს. მიაჩნია, რომ მძიმე მდგომარეობაში მყოფ საქართველოში ეს თანხა სოციალურ საკითხებს უნდა მოხმარდეს.

„მე შემძრა ამბავმა, როდესაც გავიგე, რომ ცნობილი პიროვნება დავით სოკოლოვი არის უმძიმეს მდგომარეობაში, იმყოფება თავშესაფარში და ამ დროს ხელისუფლების რომელიღაც წარმომადგენელი იღებს პრემია-დანამატებს. საზოგადოებამ აუცილებლად უნდა თქვას თავისი სიტყვა. სწორედ ასე მომწიფდება 2020 წლისთვის ახალი ხელისუფლების აუცილებლობა. ახალი სახელისუფლებო ცოცხია საჭირო, რომელიც იქნება მკაცრი, მაგრამ ობიექტური“, - განაცხადა იგორ კვესელავამ.

ის სრულიად ეთანხმება პარლამენტის თავმჯდომარეს, რომელმაც თქვა, რომ პრეზიდენტის თანამდებობაზე მეცნიერს ხედავს. მისი თქმით, ღირსეული მეცნიერი, ვინც საპრეზიდენტო თანამდებობას იმსახურებს და ვისაც ამ საპასუხისმგებლო მისიის საკუთარ თავზე აღება შეუძლია, ძალიან ბევრია, თუმცა კონკრეტული პიროვნებების დასახელებისგან თავს იკავებს. არამეცნიერი წრეებიდან კი ფიქრობს, რომ ყოფილი პრემიერმინისტრი ირაკლი ღარიბაშვილი საუკეთესო კანდიდატია, ასევე ლევან ვასაძე. მისი თქმით, საუბარი იყო მოქმედ პრემიერ გიორგი კვირიკაშვილზე, მაგრამ ექსპერტი მის კანდიდატურას მხარს არ უჭერს. ამბობს, რომ აუცილებელი არაა მან საქმიანობა უფრო მაღალ თანამდებობაზე გააგრძელოს. ფიქრობს, რომ პრემიერ კვირიკაშვილს სხვა საქმეს გამოუნახავენ.

„მედიიდან გავიგე ვინც ოპოზიციიდან დასახელდა და მე სასაცილოდ მეჩვენება მათი პრეზიდენტობა - ელისაშვილის, ნათელაშვილის, მარგველაშვილის და ა.შ. კანდიდატურები. ამათთან შედარებით სხვა განზომილებაა ნინო ბურჯანაძე, მის კანდიდატურაზე ადრეც იყო მსჯელობა და შეიძლება დასახელდეს კიდეც, მაგრამ სხვა დანარჩენები როგორ აძლევენ თავს იმის უფლებას, რომ საპრეზიდენტო კანდიდატებად წარმოგვიდგნენ?! რა უნდა შესთავაზონ მათ საზოგადოებას, არ მესმის. პრეზიდენტობა საწყობის გამგეობას ხომ არ ნიშნავს? ეს არის უზარმაზარი თანამდებობა, რომელსაც სერიოზული ფიგურა უნდა იკავებდეს. აქ ოპოზიცია ვერასოდეს გაიმარჯვებს, მით უმეტეს, რომ ყველას სხვადასხვა პოზიცია აქვს და ვერასდროს შეთანხმდებიან ერთ კანდიდატურაზე. ამიტომ წლევანდელი საპრეზიდენტო არჩევნები ჩატარდება ისე, როგორც აქამდე ტარდებოდა და გაიმარჯვებს სახელისუფლებო კანდიდატი. მაგრამ 2020 წლისთვის უნდა ვიზრუნოთ სხვა პოლიტიკური ძალების მოყვანაზე. შესაძლოა, თავად სახელისუფლებო გუნდის წიაღშივე წარმოიქმნას, მე იქ მეგულებიან ისეთი პიროვნებები, რომლებიც ამას თავს გაართმევენ. ამ ეტაპზე მათი დასახელებისგანაც თავს შევიკავებ“, - აცხადებს კვესელავა და იქვე დასძენს, რომ საქართველოში უნდა დამთავრდეს გარდამავალი პერიოდი, რომელიც უკვე 25 წელზე მეტია გრძელდება.
ქართულ ჯარში შეიარაღების განახლების პროცესი გააქტიურდა (რეზონანსი)

ავტ: ეკატერინე ბასილაია

ამერიკული მესამე თაობის ანტისატანკო სარაკეტო კომპლექსების, „ჯაველინების“ ნაწილი უკვე საქართველოშია და უსაფრთხო ადგილასაა განთავსებული. თავდაცვის მინისტრის, ლევან იზორიას განცხადებით, „ჯაველინების“ შეძენის პირველი ეტაპი წარმატებით დასრულდა. მისი თქმით, ახლო მომავალში დაიწყება მომზადება, რათა ქართველმა სამხედრო მოსამსახურეებმა იმ უნარების დაუფლება შეძლონ, რაც ამ სისტემის გამოყენებისთვისაა აუცილებელი. 

სამხედრო ანალიტიკოსების თქმით, თავდაცვის სამინისტრომ, როგორც იქნა, დაიწყო გააქტიურება შეიარაღების განახლებისა და თავდაცვისუნარიანობის გაზრდის მიმართულებით, რაც 2008 წლის ომის შემდეგ შეჩერებული იყო და ამაში დიდი წვლილი სწორედ დასავლეთის პარტნიორებს შეაქვთ.
ახლო აღმოსავლეთის ისლამისტურ დაჯგუფებებში საქართველოდან 40-მდე კაცი იბრძვის (რეზონანსი)

ავტ: თიკო ოსმანოვა

ტერორიზმის დაფინანსების ბრალდებით სახელმწიფო უსაფრთხოების სამსახურმა კიდევ ერთი ადამიანი დააკავა. ანატოლი ბერძენიშვილი მეექვსე პირია, რომელიც ახმედ ჩატაევის ჯგუფისათვის დახმარების ბრალდებით დააკავეს. თავად ბრალდებული ბრალს არ აღიარებს და დუმილის უფლებას იყენებს. რაც შეეხება „ისლამურ სახელმწიფოში“ მებრძოლ ქართველებს, ამასთან დაკავშირებით ზუსტი სტატისტიკა არ არსებობს, თუმცა როგორც „რეზონანსთან“ საუბრისას ექსპერტი მამუკა არეშიძე ამბობს, მათი რაოდენობა დაახლოებით 40-ია. მისივე თქმით, საქართველოში ჩატაევის ვოიაჟები ადასტურებს, რომ აქ ჰქონდათ ე.წ. მიძინებული ცენტრი. რაც შეეხება ტერორიზმის საფრთხეს, ექსპერტი ამბობს, რომ დარტყმის ქვეშ საქართველო აქამდე არ აღმოჩენილა და იმედი აქვს, რომ არც მომავალში აღმოჩნდება.

შსს სისტემური რეფორმირების პროცესს ადამიანის უფლებათა დაცვის დეპარტამენტის შექმნით იწყებს (რეზონანსი)

შსს-მ გუშინ ადამიანის უფლებათა დაცვის დეპარტამენტის პრეზენტაცია გამართა, რომელიც სამინისტროს რეფორმის პირველი ნაბიჯია და მიზნად ისახავს ოჯახში ძალადობის, ქალთა მიმართ ძალადობის, დისკრიმინაციული ნიშნით და სიძულვილით მოტივირებული დანაშაულის, ტრეფიკინგის, არასრულწლოვანთა მიერ და მათ მიმართ ჩადენილი დანაშაულის ფაქტებზე მიმდინარე გამოძიებისა და ადმინისტრაციული საქმისწარმოების მონიტორინგს. გარდა ამისა, დეპარტამენტი, რომელიც 11 იანვარს შეიქმნა, უზრუნველყოფს ხარვეზების იდენტიფიცირებას, მათი აღმოფხვრის მიზნით რეკომენდაციების შემუშავებასა და პრაქტიკაში დანერგვას. 

ჩრდილოეთ ოსეთი „საქართველოდან ლტოლვილ“ ოსებს 2 ათასზე მეტ ბინას გადასცემს (რეზონანსი)

ავტ: ეკატერინე ბასილაია

ჩრდილოეთ ოსეთის ავტონომიის ადმინისტრაციის ცნობით, საცხოვრებლების მოწყობა იგეგმება იმ ოჯახებისთვის, რომლებიც ქართულ-ოსური კონფლიქტის დროს საქართველოდან და სამხრეთ ოსეთიდან იძულებით გადასახლდნენ. ამისთვის რუსეთმა 1 მილიარდზე მეტი რუბლი (დაახლოებით 44 მილიონი ლარი) უკვე გამოყო. საცხოვრებლის მოთხოვნის რიგში 2 100-ზე მეტი ოსური ოჯახია. ორი წლის განმავლობაში ბინა 512 ოჯახს გადაეცემა, შემდეგ კი ვარაუდია, რომ 2020 წლის ბოლომდე დანარჩენი 1 672 ოჯახის დაკმაყოფილდება.

მთავრობა უნივერსიტეტებში სწავლის გასაძვირებლად ემზადება?! / სტუდენტებისა და მათი მშობლების აზრით, გადასახადი მოიმატებს, ხოლო მინიმალური ბარიერი აიწევს (რეზონანსი)

ავტ: თეო გუდავაძე

სტატიაში ნათქვამია, რომ საქართველოს განათლების სამინისტრო 2017-2021 წლების ერთიანი სტრატეგიის ფარგლებში უმაღლესში სწავლის დაფინანსების მეთოდს შეცვლის. საზოგადოება ამ გეგმას უარყოფითად აღიქვამს, რადგან მიაჩნიათ, რომ ამით გადასახადი მოიმატებს. მომავალი სტუდენტების აზრით, თუკი სწავლა გაძვირდება, ეს იქნება კიდევ ერთი ხელის შემშლელი ფაქტორი საქართველოში უმაღლესი განათლების მისაღებად. ექსპერტები ვარაუდობენ, რომ ცვლილებები გადასახადს არ შეეხება და რეფორმა მხოლოდ უმაღლესში ჩაბარების პრინციპს შეცვლის.

დიდი ენერგეტიკული პროექტების განხორციელება თანდათან შეუძლებელი ხდება / „საფრთხე უამრავია, დაწყებული ეკოლოგიური მომენტიდან, ფისკალური რისკებით დასრულებული“ (რეზონანსი)

ავტ: მარი ჩიტაია

სტატაში ნათქვამია, რომ სვანეთში ენერგეტიკული პროექტების დაწყება, სავარაუდოდ, 2018 წელსაც ვერ მოხერხდება. გარდა იმისა, რომ ჰესების მშენებლობის პროცესს ადგილობრივები აპროტესტებენ, ინტერესს დიდად არც მსხვილი ინვესტორები იჩენენ. როგორც ცნობილია, ჩიხშია შესული ხუდონჰესის პროექტი, ორიოდე წლის წინ ზარზეიმით დაწყებული ნენსკრაჰესის მშენებლობას კი ინვესტორის გადაწყვეტილება აფერხებს. ევროპის რეკონსტრუქციისა და განვითარების ბანკმა ჰესის დაფინანსების საკითხის განხილვა ისე გადადო, რომ მიზეზიც არ დაუკონკრეტებია.
დაზარალებული ბინათმესაკუთრეების პრობლემის მოგვარებას 45 მლნ მაინც დასჭირდება / „მერიას ყველაფრის ანაზღაურება ალბათ გაუჭირდება“ (რეზონანსი)

ავტ: ნათია ლომიძე

დედაქალაქის მერის, კახა კალაძის განცხადებით, თბილისში ძალიან ბევრი ბინათმესაკუთრეა დაზარალებული, რაც სერიოზული პრობლემაა.
„დაახლოებით 3000 ოჯახი წლების განმავლობაში სახელმწიფოსგან ელოდება კონკრეტულ გადაწყვეტილებას საცხოვრებელ ფართებთან დაკავშირებით. კიდევ ერთხელ ვპირდები მოსახლეობას, რომ ჩემი მერობის პერიოდში ეს საკითხი გადაიჭრება. ყველა იმ ოჯახისთვის, რომელსაც ამ კუთხით აქვს პრობლემა, ყველაფერს გააკეთებს თბილისის მერია. ამაზე საუბარი უნდა დავასრულოთ. რა თქმა უნდა, ბატონი დავით სოკოლოვის ოჯახის პრობლემაც იქნება მოგვარებული“, - აცხადებს კალაძე.

დაზარალებული ოჯახების დაკმაყოფილებას აუცილებლობად მიიჩნევს უძრავი ქონების სპეციალისტი შოთა გუჯაბიძე. როგორც მან „რეზონანსთან“ საუბრისას აღნიშნა, მერია ყველაფერს ვერ აანაზღაურებს. ის ფიქრობს, რომ ეს რთული იქნება. ამბობს, რომ ზოგადი გაანგარიშებით, 3000 ოჯახის დაკმაყოფილება, მინიმუმ, 2-ოთახიანი ბინით, მინიმუმ, 45 მლნ დაჯდება. გარდა ამისა, 3000 ოჯახი თითქმის ერთი უბანია, რომელსაც ცალკე მშენებლობა სჭირდება.

დაზარალებული ოჯახებისთვის ზარალის ანაზღაურებას მნიშვნელოვან საკითხად მიიჩნევს ასოციაციის - „მშენებლობა ფალსიფიკაციის გარეშე"“დამფუძნებელი ანზორ საკანდელიძე. მისი აზრით, ეს სახელმწიფოსთვის გადმოყოლილი ვალდებულებაა, რასაც სასწრაფოდ სჭირდება მოგვარება.

ადამიანები უხარისხო საკვების ამარა დარჩებიან / „სასურსათო დეფიციტის გამო პროდუქტის სიძვირე გარდაუვალია“ (რეზონანსი)

ავტ: ნათია ლომიძე

სტატიაში ნათქვამია, რომ მსოფლიოს უახლოეს მომავალში უხარისხო საკვების მოხმარება მოუწევს. ამის ერთ-ერთი მიზეზი დემოგრაფიული აფეთქებაა - დედამიწის მოსახლეობას არსებული პროდუქტი აღარ ჰყოფნის და მარაგიც დღითი დღე იწურება. უხარისხო საკვები შიმშილობას თავიდან კი აგვარიდებს, თუმცა ადამიანების ჯანმრთელობას გენმოდიფიცირებული პროდუქტი დიდ ზიანს მიაყენებს. სურსათის სფეროს სპეციალისტები მიიჩნევენ, რომ ამ საფრთხის წინაშე საქართველოც დგას. ამიტომ ქვეყანა აუცილებლად უნდა ეცადოს, აღადგინოს და შეინარჩუნოს ადგილობრივი წარმოება.
დანა, კასტეტი, ელექტროშოკი... რას პოულობენ მანდატურები მოსწავლეების ჩხრეკისას (რეზონანსი)

ავტ: ნინო ქეთელაური

დანა, კასტეტი, ელექტროშოკი, ბანქო, ალკოჰოლი, თამბაქო, სანთებელა, ელექტროსიგარეტი, ასევე, მჩხვლეტავი და ბლაგვი საგნები, - ეს იმ ნივთების ჩამონათვალია, რაც მხოლოდ 2017-2018 სასწავლო წლის პირველ სემესტრში (სექტემბერი-დეკემბერი) მანდატურებმა პირადი გასინჯვისას სკოლის მოსწავლეებს აღმოუჩინეს. როგორც „ინტერპრესნიუსს“ განათლებისა და მეცნიერების სამინისტროდან გამოთხოვილი საჯარო ინფორმაციის პასუხად აცნობეს, 1 242 სხვადასხვა დასახელების სკოლაში სულ 94 მაღალი რისკის აკრძალული ნივთია ამოღებული. რაც შეეხება გასულ სასწავლო წელს, სამინისტროს ინფორმაციით, მანდატურების მიერ პირადი გასინჯვისას 2016-2017 სასწავლო წელს საჯარო სკოლებში ამოღებულია: 177 მაღალი რისკის (დანა, კასტეტი, მჩხვლეტავი და ბლაგვი საგნები) და 1966 სხვადასხვა დასახელების სკოლაში აკრძალული ნივთები (საახალწო პიტარდა, ბანქო, ალკოჰოლი, თამბაქო, სანთებელა, ელექტროშოკი, ელექტრო სიგარეტი). როგორც განათლებისა და მეცნიერების სამინისტროში აცხადებენ, სულ 2016-2017 სასწავლო წლის სექტემბრიდან დღემდე შინაგან საქმეთა სამინისტროში რეფერირებულია 4943 შემთხვევა. 

ექსპერტი განათლების საკითხებში სიმონ ჯანაშია მიიჩნევს, რომ არასწორია სისტემა, სადაც კონტროლია წარმმართველი და არა ღირებულებებისა და ურთიერთობის განვითარება.

ახალი თაობა

დავით დარჩიაშვილი: „თუ ევროკავშირის წევრობა გვინდა, განაცხადი უნდა გავაკეთოთ“ (ახალი თაობა)

ავტ: ნათია ხურცილავა

ინტერვიუ დავით დარჩიაშვილთან

„ევროპული საქართველოს“ ერთ-ერთ ლიდერ დავით დარჩიაშვილს არ ჰგონია, რომ უახლოეს პერიოდში საქართველოს მოქალაქეების ევროკავშირის წევრ ქვეყნებში უვიზო მიმოსვლას საფრთხე ემუქრებოდეს. თუმცა, აქვე აღნიშნავს, რომ დაშვებით ყველაფერი შესაძლებელია და ევროკავშირმა, როგორც საკუთარი ნებით მიიღო უვიზო რეჟიმის მინიჭების გადაწყვეტილება, ისევე შეუძლია გააუქმოს.

„რეალურად, რა რისკიც არის ჩვენს ქვეყანასთან დაკავშირებით, ეს არის ან საქართველოდან მოქალაქეების უკონტროლო მოძრაობა, ან საქართველო იყოს გამოყენებული მესამე მხარის მიერ. ჩვენი სასაზღვრო-გამშვები პუნქტები შეიძლება სათანადოდ ვერ მუშაობდნენ და ეს გამოიყენონ უცხო ქვეყნის მოქალაქეებმა და საქართველოდან შეაღწიონ ევროკავშირის ტერიტორიაზე. ეს სერიოზული რისკია. მეორე პრობლემა შეიძლება სამართალს უკავშირდებოდეს. სასამართლო სისტემა შეიძლება მეტ-ნაკლებად კრიტიკას იმსახურებდეს, რამაც ბოლო პერიოდში მოიმატა, ესეც შეიძლება რისკფაქტორი იყოს, რომ ევროკავშირს ჩვენ მიმართ დამოკიდებულება შეეცვალოს. დანაშაულიც შეიძლება ასევე იყოს ერთ-ერთი რისკფაქტორი“, - აცხადებს დარჩიაშვილი.

მისი თქმით, თუკი ქვეყნის მხრიდან ევროკავშირის წევრობის ნება არსებობს, ასეთ შემთხვევაში განაცხადი უნდა გავაკეთოთ და ამის შემდეგ ყველაფერი უნდა გაკეთდეს კონკრეტული მიმართულებით, კონკრეტულ სფეროებში საიმისოდ, რომ ეს განაცხადი სისრულეში მოვიდეს. ის თვლის, რომ განაცხადის გაკეთებას წინ არაფერი უდგას. 

დარჩიაშვილი მომხრეა, რომ საერთაშორისო მასშტაბით გამოცხადებულ სანქციებს რუსეთის წინააღმდეგ საქართველოც მიუერთდეს, თუ ვართ ამ საერთაშორისო თანამეგობრობის წევრი და ნაწილი.

მისი განცხადებით, კრემლისთვის საერთოდ საქართველოს არსებობაა გამაღიზიანებელი და ყველა პოლიტიკოსი და ხელისუფლება, რომლებიც საქმით იზრუნებენ საქართველოს უფრო მეტი დამოუკიდებლობისთვის, დღევანდელი რუსეთისთვის გამაღიზიანებელი და მიუღებელი იქნება. დავით დარჩიაშვილის თქმით, თუ ამას უნდა გავუწიოთ ანგარიში, მაშინ გამოდის, რომ დამოუკიდებლობა ფორმალობად უნდა ვაქციოთ.  

მონაწილეობდა თუ არა გროზნოს მერი მუსლიმ ხუჩიევი აგვისტოს ომში / პაატა დავითაია: „ცხინვალში შემოსულ ჩეჩენთა რაზმს ლოჯისტიკით გროზნოს მერი უზრუნველყოფდა“ (ახალი თაობა)

ავტ: შორენა მარსაგიშვილი

სტატიაში საუბარია საქართველოში გროზნოს მერის, მუსლიმ ხუჩიევის გასაიდუმლოებულ ვიზიტზე, რომელმაც ბევრი კითხვა გააჩინა. აღნიშნულია ის ფაქტი, რომ ხუჩიევის საიდუმლო მისია პანკისის ხეობაში სიტუაციის გამვავებას დაემთხვა.
 ჟურნალისტი წერს იმაზე, რომ გროზნოს მერი აქტიურად თანამშრომლობს ოკუპირებული სამხრეთ ოსეთის ხელისუფლებასთან და ცხინვალის მერი მისი მიწვევით, არაერთხელ ჩავიდა გროზნოში. აქვე ხაზგასმულია, რომ აგვისტოს ომში აქტიურად მონაწილეობდნენ კადიროვის მებრძოლები, რომლის მარჯვენა ხელიც სწორედ ხუჩიევია.
ყოფილი დეპუტატი პაატა დავითაია, რომელიც აგვისტოს ომის შემსწავლელი კომისიის თავმჯდომარე იყო, 2008 წელს იხსენებს და ამბობს, რომ ხუჩიევი იმ ჩეჩენი მებრძოლების ლოჯისტიკას უზრუნველყოფდა, რომლებიც პუტინის დავალებით საქართველოს ტერიტორიაზე შემოიჭრნენ. ის ძალიან გაკვირვებულია, როგორ მუშაობენ ქართული სპეცსამსახურები და ქართული სამართალდამცავი სტრუქტურები, როდესაც მტერს, ხუჩიევს, საქართველოს ტერიტორიაზე უშვებენ.
შს მინისტრი გიორგი გახარია ამბობს, რომ ხუჩიევის კავშირების შესახებ მან ჟურნალისტებისგან გაიგო. მისი თქმით, ეს ადამიანი არცერთ სიაში შეტანილი არ ყოფილა არასდროს. მან არ იცის, რა ფორმით, მაგრამ, ფიქრობს, რომ, როგორც ტურისტი, ალბათ ასე შემოვიდა ხუჩიევი საქართველოში.

გროზნოს მერის საქართველოში ვიზიტთან დაკავშირებით განცხადება იუსტიციის მინისტრმაც გააკეთა. როგორც თეა წულუკიანმა საკითხის კომენტირებისას განმარტა, გროზნის მერის გვარი სპეციალურ სიაში არ იყო შეტანილი, რომ მესაზღვრეებს ტერიტორიაზე არ შემოეშვათ. მას გროზნის მერის სიაში არყოფნის გამო შეკითხვები ყოფილ ხელისუფლებასთან აქვს.

„ბიძინა ივანიშვილი „ოცნებას“ ეკაიფება“ (ახალი თაობა)

ავტ: შორემა მარსაგიშვილი

„დაიცავი საქართველოს“ ერთ-ერთი დამფუძნებელი კახა მიქაია დეპუტატ კახა ოქრიაშვილის განცხადებას ეხმაურება, რომელმაც უკმაყოფილება გამოთქვა იმის გამო, რომ ხალხს 10-ლარიანი წამალი ძვირი ეჩვენება. ასევე საუბრობს დეპუტატ დავით ჭიჭინაძის განცხადებაზე, რომელმაც თქვა, გლეხს სწავლა რომ უყვარდეს, ის გლეხი არ იქნებოდაო. მიქაია ამბობს, რომ სულელური განცხადებების კეთებაზე „ქართული ოცნების“ წევრებს მწვანე აქვთ ანთებული. მისი აზრით, ხალხს ეს ყველაფერი ყელში ამოუვა და „ოცნება“ საკადრის პასუხს მიიღებს. 

„ოპტიკური ტყუილივითააო ბრძანებს ოქრიაშვილი, ჩვენთან მედიკამენტები ძვირი არა, იაფიაო, აქაც ოპტიკურად მართალია ეს კაცი და საერთოდ, ცხოვრებაში ოპტიკაა მთავარი. მოდი, ახლა კახაბერ, შენზე ბევრად მაღალშემოსავლიან კაცს ვკითხოთ, არის თუ არა 10-ლარიანი მედიკამენტი ძვირი? მიმიხვდით, ალბათ, ვისზე ვსაუბრობს. ბიძინა ივანიშვილს ვგულისხმობ და იმ კაცის სავარაუდო პასუხი ამ კითხვაზე ოქრიაშვილისთანა მაღალშემოსავლიანებისთვის მიმინდვია. ისევ დეპუტატებს მინდა მივმართო და ვუთხრა, „იტოგში“, ჩემო კახაბერ, ბანკირების საქართველოში ძვირად ფასობს დოლიდარობა, თანაგრძნობა, სინანული, უანგარობა და ასეთი რაღაცები, თორემ მაღალტექნოლოგიური პროცესის შედეგად მიღებულ პსპ-ს 10ლარიან მედიკამენტებს აუვა როგორმე კაცი, ამიტომ ოპტიკურ ტყუილში არ დავრჩეთ, იქ, შენთან, პარლამენტში, შენს მაღალშემოსავლიან მეგობრებს უთხარი (როგორც ერთ დროს დაარწმუნე 2024 წლამდე არჩევნების პროპორციულ სისტემაზე გადაუსვლელობის აუცილებლობაში), გადასახადები შეამცირონ, პრემიები და დანამატები მოიკლონ, სამუშაო ადგილები შექმნან და ამით დაბალშემოსავლიანებს შემოსავალი მცირედით მაინც გაუდიდონ, შენი აფთიაქის „დაბალფასიანი“ მედიკამენტების შესაძენად. თანაც, შეახსენე, უმრავლესობაში მყოფო მაღალშემოსავლიანებო, ხომ იცით, აქ, ამ სკამებზე, გარეთ, უმრავლესობაში დარჩენილი დაბალშემოსავლიანების წყალობით ვსხედვართ-თქო“, - აცხადებს კახა მიქაია.

მისი აზრით, მთელ „ოცნებაში“ მარტო ერთი ჭკვიანი კაცია, რომელსაც ამათი გაჩერება შეუძლია. ამბობს, რომ ეს კაცი ბიძინა ივანიშვილია და მარტო მას მოეკითხება იქ ჭკუა. მიქაია ფიქრობს, სულელების გარემოცვაში მყოფი ბიძინა ივანიშვილი ამათზე კაიფობს. 

სააფთიაქო მაფიას ხელისუფლება მფარველობს“ (ახალი თაობა)

ავტ: ნონა ცაბაძე

ინტერვიუ თორნიკე შარაშენიძესთან

ექსპერტი თორნიკე შარაშენიძე კახა ოქრიაშვილის განცხადებას ეხმაურება, რომელიც მან 10-ლარიან მედიკამენტებთან დაკავშირებით გააკეთა. ის ამბობს, რომ სახეზე არის გარიგება სადაზღვევო კომპანიებსა და აფთიაქებს შორის, რომ პაციენტებს გამოუწერონ რაც შეიძლება მეტი წამალი. მისი თქმით, ამდენი წამალი ადამიანებს არ სჭირდებათ. ასევე ამბობს, რომ ეს წამლები ძვირი ღირს და თან მათი უმეტესობა უხარისხოა და არავინ იცის, რა წარმოშობისაა ეს ყველაფერი. აცხადებს, რომ წამლები კვირაში ერთხელ ძვირდება.

„ვიღაცამ რომ აიღოს და უბრალოდ წამოიღოს მარტო ამერიკული წამლები, პრობლემის გადაჭრის მარტივ ხერხს ვამბობ, მარტო ამერიკული, რომელიც იქნება ძალიან იაფი და ხარისხიანი, ამით პრობლემაც მოიხსნება“, - აცხადებს შარაშენიძე და იქვე დასძენს, რომ ამას არ დაუშვებენ ის ბიზნესმენები, რომლებიც ყოველთვის პარლამენტში არიან მომსხდრები მაჟორიტარებად და ყველა მთავრობას ერგებიან. მისი თქმით, ეს არის მახინჯი სისტემა, რომელიც აწყობს მთავრობასაც და ბიზნესსაც. ამბობს, რომ ხელისუფლება მფარველობს სააფთიაქო ბიზნესს, რადგან მას სჭირდება ამ ბიზნესის სიძლიერე, რათა თავისი პოლიტიკური კამპანია დააფინანსოს.
ვინ არის ჩატაევის ხელშეწყობის ბრალდებით დაკავებული ანატოლი ბერძენიშვილი (ახალი თაობა)

ავტ: შორენა მარსაგიშვილი

22 იანვარს სუს-მა ახმედ ჩატაევის დახმარების ბრალდებით კიდევ ერთი პირი, ანატოლი ბერძენიშვილი დააკავა. მას ბრალი გუშინ, 23 იანვარს წარუდგინეს. დაკავებულის ადვოკატის თქმით, ბერძენიშვილი ბრალს არ აღიარებს და დუმილის უფლებას იყენებს. ადვოკატი მაია სირაძე აცხადებს, რომ მისი დაცვის ქვეშ მყოფს ტერორიზმის საქმეზე დაკავებულ ხიზირ მარგოშვილთან მეგობრობა აკავშირებდა. სირაძის თქმით, ბერძენიშვილი აშენებდა ეკლესიებს და ხშირი შეხება თურქეთთან მასალებთან დაკავშირებით ჰქონდა. ამბობს, რომ მარგოშვილთან მეგობრობის გარდა, ბიზნესთან დაკავშირებული ხშირი ურთიერთობაც ჰქონდა, თუმცა ამ შემთხვევაში არა ტაძრების აშენებაზე, არამედ, სხვა ბიზნესზეა საუბარი.

ანატოლი ბეძენიშვილი წარმოშობით გურიიდან არის. „გურია ნიუსს“ მიაწოდეს ინფორმაცია, რომ ის ჩოხატაურში ბოლოს 2010 წელს იმყოფებოდა. ის კარგად იცნობდა თამაზ ჭაღალიძეს, რომელიც ასევე ჩოხატაურიდან არის, „ისლამური სახელმწიფოს“ რიგებში იბრძოდა და თავის დროზე სოციალური ქსელების საშუალებით საქართველოს ტერაქტებით დაემუქრა.
ბერძენიშვილის ადვოკატი ელდარ გვალია ჭაღალიძისა და მისი დაცვის ქვეშ მყოფის ნაცნობობას უარყოფს. ჟურნალისტებთან საუბარში ის ამბობს, რომ ბერძენიშვილს ფული ჰქონდა, მაგრამ იმდენი არა, რომ ტერორისტები დაეფინანსებინა.

გიორგი ლაღიძე: „ნარკოტიკების დეკრიმინალიზაცია კრიმონოგენურ ვითარებას კიდევ უფრო გააუარესებს“ (ახალი თაობა)

ავტ: გულიკო ბალაძე

უფლებადამცველი გიორგი ლაღიძე აცხადებს, რომ ბოლო პერიოდში ქვეყანაში კრიმონოგენური მდგომარეობა ძალიან გაუარესდა, მათ შორის, რეგიონებშიც. მისი თქმით, დღე ისე არ გავა, რომ ვინმე არ მოკლან, ბანკი არ გაძარცვონ ან ვინმე არ დააყაჩაღონ. ამბობს, რომ ამ მიმართულებით სასიკეთო ძვრები არ შეინიშნება. ის თვლის, რომ ამ ყველაფრის ფონზე ერთი ხელის მოსმით მსუბუქი ნარკოტიკის დეკრიმინალიზაცია საფრთხის შემცველია ჩვენი ახალგაზრდობისა და ზოგადად, ქართული საზოგადოებისათვის. ლაღიძეს მიაჩნია, რომ მსუბუქი ნარკოტიკების დეკრიმინალიზაცია ისედაც გაუარესებულ კრიმონოგენურ ვითარებას, კიდევ უფრო გააუარესებს.

„მალე აფხაზეთზე კონტროლს სომხები დაამყარებენ“ / მამუკა გვაძაბია: სამეგრელო-ზემო სვანეთის გუბერნიის წარმომადგენლები რუსეთის საოკუპაციო ძალებთან არაოფიციალურ კავშირში იმყოფებიან (ახალი თაობა)

ავტ: გულიკო ბალაძე

დამოუკიდებელი ექსპერტი მამუკა გვაძაბია „ახალ თაობასთან“ ინტერვიუში ოკუპირებულ აფხაზეთსა და ენგურზე შექმნილ ვითარებაზე საუბრობს. ის ფიქრობს, რომ მალე აფხაზეთზე კონტროლს სომხები დაამყარებენ. ის ხსნის, თუ რატომ ფიქრობს ასე და რა ნაბიჯები იდგმება ამ მიმართულებით. მისი აზრით, საქართველოს ყველა ხელისუფლების უსუსური პოლიტიკის შედეგია ის, რომ აფხაზეთში არავითარი გავლენა არ გააჩნიათ იმ ძალებს, რომლებსაც თვალი ევროპისკენ უჭირავთ, რომ საქართველოსთან რეინტეგრაციაზე ხმამაღლა ილაპარაკონ. 

გვაძაბიას განცხადებით, ის, რაც საოკუპაციო ზოლის გასწვრივ, ენგურის, როგორც მარჯვენა, ისე მარცხენა მხარეს ხდება, სამეგრელო-ზემო სვანეთის გუბერნიის წარმომადგენლებსა და მათთან დაახლოებულ კრიმინალურ ელემენტებს შორის ფარული კოორდინაციის შედეგია. ამბობს, რომ ეს ადამიანები არაოფიციალურ კავშირში არიან რუსეთის საოკუპაციო ძალებთან.

საერთო გაზეთი

დენდროლოგიური პარკი - ერთიანი ფიქრის სამყარო... (საერთო გაზეთი)

ზუგდიდელი ლაშა გვასალია წერს შეკვეთილში ბიძინა ივანიშვილის ინიციატივითა და ხელმძღვანელობით მშენებარე დენდროლოგიურ პარკზე. ის დადებითად აფასებს იმ ფაქტს, რომ ერთ ადგილას ხდება უძველესი ხეების თავმოყრა დასავლეთ საქართველოს სხვადასხვა წერტილებიდან. სტატიის ავტორი დიდი მადლობითა და პატივისცემით მოიხსენიებს სამეგრელოში „ქართულ ჯგუფის“ წარმომადგენლებს, რომლთა ზრდილობიანი, მაღალზნეობრივი და კეთილგულოვანი დამოკიდებულება ამ რეგიონის მოსახლეობისადმი ნამდვილად ყურადღებასა და განსაკუთრებულად აღნიშვნას იმსახურებს.
მწერლობაში „ჩანერგილები“ ქართული მწერლობისა და საქართველოს წინააღმდეგ (საერთო გაზეთი)

ავტ: თამარ შველიძე

პოეტი, საქართველოს მწერალთა კავშირის თავმჯდომარე, ჟურნალ „ცისკრის“ რედაქტორი ბაღათერ არაბული „საერთო გაზეთთან“ ინტერვიუში ეხმაურება გასულ კვირას ამავე გამოცემაში გამოქვეყნებულ ვახტანგ ხარჩილავას სტატიას - „პენისი კალმის ნაწვლად, თანამედროვე პროლეტკულტელები და „წმინდანთა დისციპლონა“. ისიც აკრიტიკებს თანამედროვე მწერლებისა და პოეტების ერთ ნაწილს - ლაშა ბუღაძეს, პაატა შამუგიას, ერეკლე დეისაძეს, ზაზა ბურჭულაძეს და სხვებს. მას რჩება შთაბეჭდილება, რომ ამ ხალხს ვიღაც ავალებს, საზოგადოება გარყვნან და თავის ჭკუაზე ატარონ. 

მისთვის ცალკე აღშფოთების საგანია ის ფაქტი, რომ ერთი და იგივე პიროვნებებს სამჯერ, ოთხჯერ და ზოგჯერ რვაჯერაც კი აძლევენ ლიტერატურულ პრემია „საბას“ და ამ დროს ის მწერლები, რომლებიც მართლაც იმსახურებენ ამ პრემიას, ჩრდილში იყვნენ მარტო იმის გამო, რომ მათი შემოქმედება განსხვავებულია და მასში დედის გინება არ არის, თანაც, ისინი არ არიან ტელე-პოეტები და ტელე-პროზაიკოსები.
ბაღათერ არაბული ამბობს, რომ აღნიშნული პრობლემა მარტო მწერლობაში არაა, ეს თავს იჩენს სკოლებში, უნივერსიტეტებში, პარლამენტში და მთავრობაშიც. მისი თქმით, პარლამენტის წევრები წერენ კანონს ნარომანიის ლეგალიზაციისა და დეკრიმინალიზაციის შესახებ, რასაც გუშინ სოროსიდან გამოჩეკილი პარლამენტარები კურირებენ. მას დეკრიმინალიზაციის საწინააღმდეგო არაფერი აქვს, მაგრამ თვლის, რომ ლეგალიზაცია დაუშვებელია.

მისი განცხადებით, იმის ნაცვლად, რომ სკოლებში ილია, ვაჟა და გალაკტიონი ისწავლებოდეს, რაც ახალგაზრდა თაობას სამშობლოს სიყვარულს შთააგონებს, მათი შემოქმედება სასწავლო პროგრამიდან ამოღებულია, როგორც სკოლებში, ისე უმაღლეს სასწავლებლებში. 

მწერალთა კავშირის თავმჯდომარე თვლის, რომ ზვიად რატიანს უფლება არ ჰქონდა თავისი საქციელით საზოგადოებისთვის შეურაცხყოფა მიეყენებინა. ამბობს, რომ არ შეიძლება პატრიარქის გინება ჩვეულებრივი მოვლენა იყოს.

„ამ დროს კი რა ხდება?! - ეს ახალგაზრდა მწერლები შს მინისტრს ემუქრებიან, საზოგადოებას მიანიშნებენ, ჩვენ უფლება გვაქვს გაგინოთ, გიგინოთ ოჯახი, კიდეც დავლევთ, შეურაცხყოფას მოგაყენებთ, პატრიარქსაც შეგიგინებთ, თქვენ კი ხმის ამოღება არ გაბედოთო. არ არის ეს ქვეყნის აბუჩად აგდება? „საზოგადოებრივმა მაუწყებელმა“ გვაჩვენა, თუ რისთვის მოხდა რატიანის დაკავება. რატიანი ნიჭიერი პოეტია, მაგრამ უმიზეზოდ პატრიარქის გინება, მიუღებელია“, - აცხადებს ბაღათერ არაბული.
ის აკრიტიკებს „რუსთავი 2“-საც და ამბობს, რომ ისევე, როგორც ბევრი სხვა თემის დროს, რატიანის შემთხვევაც ამ არხმა „აწია“ და ისე წარმოაჩინა, თითქოს ამ ადამიანის დაკავებით ეროვნული ტრაგედია მოხდა. ამბობს, რომ ეს ტელევიზია წლებია ქვეყანას წამლავს. 

მას აინტერესებს, ის მწერლები და პოეტები, რომლებიც ახლა შს მინისტრს ულტიმატუმებს უყენებდნენ, სად იყვნენ მაშინ, როდესაც „ნაციონალური  მოძრაობის“ ხელისუფლებაში ყოფნის დროს ქვეყანაში არაერთი ტრაგედია მოხდა.

თვითმხილველი მოგვითხრობს... თუ ეს პროვოკაცია იყო, რატომ ემზადებოდნენ „ნაციონალები“ 2008 წლის აგვისტოს ომისთვის სამი თვით ადრე? (საერთო გაზეთი)

ავტ: მანანა სუხიშვილი

ტარიელ თოდაძე, რომელიც აგვისტოს ომის დროს თავდაცვის სამინისტროს ერთ-ერთი ავტობაზის უფროსი იყო, „საერთო გაზეთთან“ ინტერვიუში რუსეთ-საქართველოს ომზე საუბრობს. ის თვლის, რომ ეს იყო მიხეილ სააკაშვილის პიარისა და დიდი ფულის საშოვნელად მოწყობილი ოპერაცია, რასაც უამრავი ადამიანი შეეწირა, მათ შორის, მშვიდობიანი მოსახლეობა. მისი თქმით, როგორც მაშინ შეატყო, რაც უფრო მეტი იქნებოდა მსხვერპლი, მით უკეთესი იქნებოდა „ნაციონალებისთვის“. 

ადამიანი, რომელიც ქუჩაში დანით შეიარაღებული დადის, პოტენციური მკვლელია (საერთო გაზეთი)

ავტ: გია ბურდული

ადვოკატი გრიგოლ გაგნიძე „საერთო გაზეთთან“ ინტერვიუში საუბრობს ბოლო პერიოდში მომხდარ სისხლის სამართლის დანაშაულებზე, რომლებიც პირდაპირ უკავშირდება ცივ იარაღს. ის თვლის, რომ ადამიანი, რომელიც ქუჩაში დანით შეიარაღებული დადის, პოტენციური მკვლელია. მისი აზრით, დანაშაულის აღსაკვეთად და ახალგაზრდობის მორალური შეგნების ამაღლებისთვის აუცილებელია ოჯახის, სკოლის ინსტიტუტის გააქტიურება. ის ამბობს, რომ საჭიროა იარაღი, თუნდაც ცივი, მხოლოდ ლიცენზიის მფლობელებმა გაყიდონ და არ იყიდებოდეს ის ყველა წერტილში. 

ალო, ტაქსი!!! / ტაქსია თუ ოთხ ბორბალზე შემდგარი საქათმე?! (საერთო გაზეთი)

ავტ: გიორგი გამეზარდაშვილი

სტატიის პირველ ნაწილში ჟურნალისტი წერს იმაზე, რომ თბილისში მოძრავი ტაქსის მძღოლების დიდმა ნაწილმა არ იცის ქუჩები და მათ ნაწილს წარმოდგენაც კი არ აქვს, მაგალითად, სად არის ოპერის თეატრი. ასევე წერს იმაზე, რომ მძღოლებმა ელემენტარული კლიენტთან ურთიერთობის ნორმებიც არ იციან. მიაჩნია, რომ ამ სფეროში წესრიგი და კანონის ჩარჩოა საჭირო, რათა ყველაფერი გაკონტროლდეს და ასე მიშვებული არ იყოს, რადგან ქვეყნის პრესტიჟის შელახვაა, ის რაც ხდება.

ჟურნალისტი აქვე აღნიშნავს იმასაც, რომ ასევე დიდი პრობლემაა და სრული ქაოსია ე.წ. სამარშრუტო ტაქსებით მომსახურების სფეროში. ხაზგასმულია ის ფაქტი, რომ დღის საათებში ისინი მრავლად დადიან, მაგრამ, როგორც კი მოსაღამოვდება, მათი რაოდენობა მკვეთრად მცირდება და ადამიანებს, რომელთაც უკანასკნელი 80 თეთრი აქვთ გადანახული სახლში დასაბრუნებლად და თავის სამარშრუტო ტაქსს ელოდებიან, დიდი პრობლემები ექმნებათ.

„იმედი გვაქვს, ქალაქის ახალი მერი, ბატონი კახი კალაძე, რომელიც სერიოზულ ცვლილებებს აანონსებს, ყურადღებას გაამახვილებს ამ წერილში წამოჭრილ პრობლემებზე და მათი გადაწყვეტის გზებსაც დროულად და ოპერატიულად გამოძებნის“, - წერია სტატიის დასასრულს. 

ფილოსოფოსი კასრში ვიცი მე და არა რეზიდენციაში, პრეზიდენტად (საერთო გაზეთი)

ავტ: თამო კეშელავა

მთელი სტატია საქართველოს პრეზიდენტის, გიორგი მარგველაშვილისა და სხვადასხვა დროს მის მიერ გაკეთებული განცხადებების კრიტიკას ეთმობა.

საქართველოს ორი ბასიანი (საერთო გაზეთი)

ავტ: ქეთევან ზარნაძე

ჟურნალისტი წერს კლუბ „ბასიანზე“ და აღნიშნავს, რომ ყველას სმენია, რომ იქ იყიდება ნარკოტიკული საშუალებები, არის „შავი სექსუალური ოთახი“ და ა.შ., მაგრამ ზუსტი ინფორმაცია, ვინ არიან ან რა გამანადგურებელი ძალა დგას მტრის ბუნაგის უკან უცნობია. 

„რადგან მათხოვრად გადაიქცა ახლა ღირსება“ / „ეროვნული ღირსების დარბაზი“ მუშაობას იწყებს (საერთო გაზეთი)

ავტ: ნელი თორდია

„სახალხო ტრიბუნების“ პრეზიდენტი მამისა ჯაფარაშვილი ამბობს, რომ მათი ორგანიზაცია შეუერთდა საზოგადოებრივ-პოლიტიკურ მოძრაობა „ეროვნული ღირსების დარბაზს“, სადაც ის პირადად უსამართლობის მსხვერპლთა კომიტეტს ხელმძღვანელობს. მისი თქმით, მათი ამოცანა, უსამართლო რეჟიმების მსხვერპლთა ინტერესების დაცვაა. 

